
Svar på søknad om skadefelling av hjort.Vedtak.
Administrativt vedtak:  Saknr:  213/23

Vedtak:

Med heimel i naturmangfaldslova § 18b vert det gjeve løyve til felling av hjort som skadedyr på innmarka 
i jaktvaldet Hartveit/Vedå på gbnr. 37/4,7,8 og 9.

- Det vert gitt løyve til felling av 3 dyr av årets tildelte kvote
- Ved felling av kolle og kalv skal kalven skytast først
- Felling av dyr skal gjerast i perioden 22.07.2023 til og med 20.08.23
- Fellinga av dyra skal gjerast på innmarka der skaden på avlinga vert påført
- Osterøy kommune skal ha rapport frå avskytinga seinast 05.09.23

Saksutgreiing:

Osterøy kommune har motteke søknad om felling av hjort som skadedyr frå Leiv Åge Lone, som er 
grunneigar/jaktrettshavar av gbnr. 37/4,7,8 og 9. Søknaden er grunngjeve med sterk trong for å redusere 
skadeomfanget på avlinga. Eigedomen ligg i Vedå og Hartveit Hjortevald.

Søkar har opplyst at ein ser trong for løyve til skadefelling før andreslåtten pga. store avlingstap som følgje 
av beiting. Søkar driv med mjølkekyr og har bygd om til lausdrift. Dette har medført store kostnadar, og 
garden har stor trong for alt grovfôret ein klarar å dyrke. Det er fortvilande att hjorten et opp graset garden 
treng til kyrne. Dei siste åra har problemet vorte verre og verre. Tapet i fjor er anslått til 50.000 i tillegg til 
bortkasta gjødsel. Dette må erstattast med innkjøpt fôr. Valdet fylte jaktkvoten i 2022, men det går likevel 
mykje hjort på innmarka i år òg. Søkar ber om å få ta ut nokre dyr for å avgrense tapet.

Vurdering:

Kommunen kan gje løyve til felling av hjortevilt for å hindre skade på avling, husdyr, tamrein, skog eller 
anna eigedom. Ein viser her til naturmangfaldslova § 18. Det er truleg at uttak av leiardyret bidreg mest til å 

redusere skadeomfanget på avlinga. Beiting av hjort på innmarka er eit problem i området og mange andre 
stadar i kommunen.

Det har ikkje vore gitt skadeløyve til søkar tidlegare.

Vedå og Hartveit hjortevald har i år fått tildelt kvote på 31 dyr, ein auke frå 15 dyr i 2022. Dette skuldast 
endring av minsteareal etter forskriftsendring, sjå vedtak i arkivsakid 23/1095. Dei siste to jaktåra har 
valdet ein fellingsprosent på 100 %. Dyra som vert teke ut etter føreliggjande løyve, kjem til fråtrekk i årets 
kvote.

Osterøy kommune legg til grunn opplysningane om avlingstap oppgjeve i søknaden. Dersom det vert 
aktuelt å søke løyve om skadefelling i påfølgjande år, må det påreknast krav betre dokumentasjon for 
avlingstapet. Auka fellingskvote for jaktsesongen 2023vil kunne gje eit betre resultat med tanke på 
reduksjon av avlingstapet.

Med denne grunngjeving imøtekjem Osterøy kommune søknaden med løyve til skadefelling av inntil 3 dyr.

Mynde:

Saka er handsama og avgjort administrativt i medhald av kommunelova § 5-3 og delegert mynde, jf. 
Osterøy kommune sitt delegasjonsreglement.

Klage:

Det vert gjort merksam på at dette er eit vedtak gjort av kommunen som kan klagast på til Statsforvaltaren, 
jf. forvaltningslova § 28. Klagefrist er 3 veker rekna frå melding om vedtak er motteke, jf. forvaltningslova § 
29. Klagen skal stilast til Statsforvaltaren Vestland, men sendast til Osterøy kommune. Klagen må 
grunngjevast. Part har høve til dokumentinnsyn, jf. forvaltingslova §§ 18-19

Med helsing

Arnstein Øvsthus Tore Johan Erstad
kommunalsjef einingsleiar for teknisk forvaltning og plan

Kopi til:
Tommy Sachariassen


